
Frágreiðing um hending tá M/B Oddny sakk hin 31-10-2010 
 
Frágreiðingin er bygd á útsøgnir frá Bátsføraranum á M/B Oddny -og kunning frá  

MRCC Tórshavn. 

 

 
 

 
Mynd MB Oddny 

Vanlukkufrágreiðingar 
 

Sjóvinnustýrið hevur ábyrgdina av at kanna vanlukkur/ óhapp og álvarsligan 

fólkaskaða, ið er farin fram á sjónum.  

 

Endamál 

Endamálið við kanningini er at útvega upplýsingar um vanlukkur/óhapp og at 

fáa greiðu á tilburðargongd og orsøkum, ið hava við sær, at vanlukkur/óhapp 

henda. Hetta til tess at Sjóvinnustýrið kann taka neyðug stig til at minka um 

vandan fyri at tílíkar vanlukkur/ óhapp henda aftur.  

 

Sjóvinnustýrið hevur onga ávirkan á møguligar revsirættarligar- ella 

endurgjaldsspurningar í sambandi við vanlukkur/óhapp.  

 

Starvsfólk Sjóvinnustýrilsins og onnur, ið luttaka í kanningunum, hava 

tagnarskyldu í øllum málum um vanlukkur/óhapp á sjónum, meðan málið 

verður kannað. 

 

Fráboðanarskylda 

Álvarsligar vanlukkur á fiskiskipum ella handilsskipum skulu fráboðast 

sambært kunngerð nr. 713 frá 11. novembur 1987. Oyðubløð eru tøk á 

heimasíðuni hjá Sjóvinnustýrinum: www.fma.fo. 

 

Oyðublað skal fyllast út og sendast til: 

 

Sjóvinnustýrið, 

Postboks 26, 

370 Miðvágur, 

T-post: fma@fma.fo 

www.fma.fo 

 

 

 

 

 

 

 

 

http://www.fma.fo/
mailto:fma@fma.fo


 

 

Sjóvinnustýrið . P.O. Box 26 . FO-375 Miðvágur . Faroe Islands .  

Tel +298 355600 . Fax +298 355601 . fma@fma.fo . www.fma.fo                                   3 

 

Samandráttur 
 

M/B Oddny sakk á Norðhavinum 31.10.2010. Við vóru  3 menn, og komu allir 

frá hendingini uttan kropsligt mein. 

Orsøkin til  lekan ið søkti Oddny er ikki staðfest, -og verður tað valla, hetta tí at 

farið liggur á havsins botni, og ongar ætlanir eru at taka farið uppaftur. 

 

 

Um bátin  

 

Skipanavn  ODDNY  

Skrásetingarnr  FO-000158  

Havnakenningarnr.  KG 443  

Kallimerki  XPRM  

Heimstaður  Klaksvík  

Skrá  Føroya Skipaskráseting  

Slag  Fiskiskip  

Eigari                     

Útgerðarmaður                                                 

K.M (sp/f)                             

Kristin Wilhelmsen 

Byggiár / skipasmiðja  1947 / Skibsværft Lilleø A/S  

Skrásett fyrstu ferð  27-06-1947  

Byggitilfar  Viður  

Bruttoregistartons  32,20  

Nettoregistartons  9,82  

Longd  15,410 metrar  

Breidd  4,830 metrar  

Dýpd  2,230 metrar  

Longd yviralt (LOA)  17,120 metrar  

Motorslag  Grenaa Motorfabrik A/S  

Motororka 121 KW  

Lensiútgerð                      

Trýggjar lensipumpuskipanir: 

1) Pumpa tvungin drivin av høvuðsmotori umvegis reim 

2) Ravmagnsdrivin 24 volt pumpa, sjálvvirkandi við floti í kjølin  

3) Hydraulikaggregat á dekki, ið kann dríva pumpu ið pumpar  

úr kjølinum -ella sjógv inn at spula við. 

Tilburðurin 
 

Oddny fer úr Klaksvík 30.10.2010 kl. 00:00.  

 

Siglt verður norður gjøgnum Kalsoyarfjørð, ávegis á fiskileið norðanfyri. 

 

Við eru 3 menn. 

 

Veðrið ávegis á fiskileið er hampuligt: Lættur útsynningur og avtakandi alda. 

 

Kl. 08:30 er komið fram á fiskileið og kastað verður. 

 

Eftir 30-45 minuttir verður flutt út á størri dýpi, hetta vegna smáfallandi upsa. 

 

Klokkan 11:30 verður enn einaferð flutt vegna væntandi fiskiskap. Hesuferð 

vestureftir.  

 

Kl. 13:00 verður kastað aftur. 

 

Vindurin er nú øtlaður nakað: 8-10 m/s av útsynningi. 

 

Kl. 14:00 hoyrist at tvungna drivna pumpan í maskinrúminum skransar eftir.  

 

Bátsførarin, sum var staddur á brúnni, fer niður í maskinrúmið og sær at nakað 

av sjógvi er komið í kjølin og upp á reimina. Hann reinsar pumpuna og lensar 

kjølin tóman fyri sjógv. Reimin skransar ikki meira. 

 

Kl. 14:30 er veðrið versnað nakað, og væntast at gerast enn verri, heilt upp í 20 

m/s. Avgjørt verður at sigla til lands.  

 

Siglt verður móti landi við 4,5-5,5 míla ferð. 

 

Onki óvanligt verður staðfest undir siglingini. 
 

 

Kl. 18:00 hoyrist lensialarmurin, ávarað verður um vatn í kjølinum. Farið verður 

niður í maskinrúmið at kanna eftir. Sjógvur er í kjølinum.  

Tilburðurin framhald... 
 

Staðfest verður, at ravmagnsdrivna lensipumpan virkar so sum ásett.  

 

Tvungna drivna pumpan verður reinsað og fleiri snúningar lagdir á motorin. 

Hetta fyri at økja um pumpaðu nøgdina.  

 

Mett verður at tvungna drivna pumpan arbeiðir ov lítið. Tí verður hon reinsað 

enn einaferð. 

 

Nú gevur pumpan meira, tó sjógvnøgdin í kjølinum veksur framhaldandi. 

 

Roynt verður at kanna eftir, tó lekastað verður ikki staðfest. 

 

Aggregatið á dekkinum verður nú sett í gongd, og roynt verður at pumpa við 

hesum. 

 

Til ber at skifta ímillum hvørt hendan pumpa tekur vatn úr kjølinum ella 

uttanborðs (at spula við). Hóast fleiri royndir at skifta yvir, fæst pumpan ikki at 

taka sjógv úr kjølinum. 

 

Nú er so nógvur sjógvur komin inn, at svinghjólið á motorinum kastar vatn upp 

á dynamoina. Soleiðis vísir voltmetrið á brúnni, at støðugt minni av ravmagni er 

tøkt. Allir óneyðugir ravmagnsnýtarir verða sløktir.  

 

Kl. 19:00 verður neyðarróp sent út á VHF. Onki svar hoyrist. 

Stutt eftir verður sent út neyðarkall á VHF DSC. 

 

Síðani verður ringt til Tórshavn Radio við fartelefon. Kunnað verður um 

støðuna. Knøttstøðan verður latin. 

 

Eftir stutt bil verður Oddny ringd upp aftur av Tórshavnar Radio -og kunnað 

um, at fleiri før vórðu ávegis. Fyrsta farið væntandi frammi um ein tíma, tvs.  

kl. 20:00. 

 

Tórshavnar Radio letur bátsformanninum á Oddny fartelefonnummarið hjá  

M/T Ametyst, ið er næsta skip á leiðini. 

 

 

 

 

 
Tilburðurin framhald... 

Enn ein roynd verður gjørd at fáa aggregatið á dekkinum at pumpa úr kjølinum. 

Hetta miseydnast. 

 

Kl 19:43: Ímeðan bíðað verður eftir hjálp, hevur manningin á Oddny latið seg í 

yvirlivilsisbúnar og savnað sær proviant saman. Hetta um neyðugt er at fara í 

bjargingarflakan. 

 

Skamt áðrenn kl. 20:00 fer alt ljósið á Oddny. 

 

Ljósið á yvirlivilsisbúnunum verður tendrað. 

 

Kl.20:00 er Ametyst á staðnum. Vindurin 12 m/s. 

 

Sjógvurin er nú komin uppundir dúrkið í maskinrúminum. 

 

Ametyst skjýtur línu yvir á Oddny, og roynt verður at sjóra fólk yvir.  

Vegna nú vánaliga veðrið miseydnast hetta. 

  

Kl 20:00: Ametyst siglir nú við stýriborðs síðu inn ímóti bakborðs bógvi á 

Oddny, og eydnast at fáa eitt fólk umborð á hendan hátt.  

 

Tvær royndir vóru gjørdar at endurtaka framferðarháttin. Av tí at veðrið 

versnaði skjótt var endurtøka ikki gjørlig. 

 

Ametyst legði seg nú tvørs framman fyri, og rak oman ímóti bakborðs bógvi á 

Oddny. 

 

Tá førini brustu saman, leyp fyrsti maður yvir á Ametyst, og stutt aftaná,  

kl. 20:22, fór síðsta fólkið av Oddny.  

 

Undir bjargingini kastaði  M/T Jaspis ljós á økið. 

 

Kl. 21:17 er Triton á staðnum. 

 

Løtu seinni er Ametyst ávegis til Klaksvíkar við manningini av Oddny.  

 

31.10.2010 Kl. 02:10 søkkur Oddny. 

Hví kom støðan í 
 

Trupult er at meta um.  

 

Lekin er komin í vegna tvær møguligar orsøkir: 

 

1) Eitthvørt uttanífrákomandi ið ikki bar til at verja seg ímóti, eitt nú reki. 

 

2) Einhvør veikleiki í skrokkinum. Tað verði seg bygningsháttur 

(konstruktión), væntandi viðlíkahald ella einhvør annar veikleiki. 

 

Til 1) er at siga, at manningin merkti ongan óvanligan hvøkk í farinum.  

Til 2) er at siga, at Oddny hevði skrokksýn septembur 2010. 

 

 

 

Niðurstøða 
 

Ikki ber til at siga hvaðani lekin, ið søkti Oddny, stavar.  

 

Sum greitt frá tók báturin sjógv inn, og hóast manningin royndi, so bleiv ikki 

staðfest nakað ítøkiligt um lekan. Hetta hevur eisini verið trupul uppgáva, av tí 

at báturin hevði opnan kjøl.  

 

Oddny sakk á stórum dýpi, tí ber ikki til á haldgóðan hátt at staðfesta lekan á 

sjálvum skrokkinum. 

 

Sjóvinnustýrið hevur sum avleiðing av hendingini, avgjørt at broyta 

mannagongdir fyri skrokksýn á træbátum soleiðis: 

 

Vanlig mannagongd hevur verið at skipasmiðjan veitir Sjóvinnustýrinum trygd 

fyri at krøv sett við sýn, eru greidd av. Hetta verður broytt til at Sjóvinnustýrið 

sjálvt fer á staðið at staðfesta  krøvini lokaði. 

 

 

 

 

 

 

 

 



 

 

Sjóvinnustýrið . P.O. Box 26 . FO-375 Miðvágur . Faroe Islands .  

Tel +298 355600 . Fax +298 355601 . fma@fma.fo . www.fma.fo                                   8 

 

 

 

 

Sambært vitan Sjóvinnustýrilsins hevði Oddny einki siglingarloyvi, tá hon varð 

fyri hendingini á Norðhavinum 30-31 oktobur 2010. 

 

 

 

 

 

 

 

 

Sjóvinnustýrið metir at manningarnar á Oddny og Ametyst  sýndu framsýni og 

góðan sjómansskap, undir teim truplu umstøðum sum vóru.  

  

 
 

 

 

 

 

 

 

Miðvágur hin 06.04.2011. 


